
Кĕр енне çулсем тап-такăр,

Янкăр уяртан-тăр-и,

Юриех çуран утатпăр,

Калаçма тесе — юри.



Вунă çул пĕрле вĕреннĕ,

Ларнă иккĕн юнашар,

Халĕ, уйрăлма тивсен ак,

Пĕр сăмах та путлĕ мар.



Шӳт тума ăстаччĕ шав эс,

Халь — пуплетĕн ерипе...

Молотилка кĕрĕ-шавĕ —

Пăрçасем ташланă пек.



Инçетре хуллен пуçларĕç:

«Вĕлле хурчĕ, ылтăн хурт...»

Пур çĕрте те хаклă мар-и

Хамăр ен те хамăр çурт.



Грузовик иртсе çухалчĕ —

Тутăр сулчĕçĕ хĕрсем...

Яланах асра пулсанччĕ

Çакă кĕмĕл эрĕмсем.



Хурсене пĕрле пухасшăн

Ачапча йăслать, куран.

Тек чупаймăпăр, юлташăм,

Хăмăл çийĕн çаруран.



Сукмаксем халь уйрăлаççĕ:

Йăлтăр кӳлĕ хĕррине

Шăвăнса вĕсем тухаççĕ,

Улăхаççĕ ту çине...



Кĕр енне çулсем тап-такăр,

Çат выртать машин йĕрри.

Юлашки тесе утатпăр

Юриех çуран, юри.

  